ՏԵՂԵԿԱՆՔ-ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՄԱՅԻՍԻ 4-Ի N 526-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Իրավական ակտի ընդունման անհրաժեշտությունը և ակնկալվող արդյունքը.

Հանրային ոլորտի ծառայությունների թվայնացման գործընթացին զուգահեռ թվային համակարգերն արագ կատարելագործման և արդիականացման կարիք են ունենում։ Նման դեպքերի շարքում են այն դեպքերը, երբ ծրագրային բարելավումները պետք է տեղի ունենան ավելի վաղ ներդրված ծրագրի (այսուհետ նաև՝ սկզբնական ծրագիր), համակարգի շրջանակներում, դրա շարունակականությունը ապահովելու նպատակով։ Քննարկվող դեպքում, հաճախ նոր մատակարարի ներգրավումը կամ անհնար է սկզբնական ծրագրի նկատմամբ դրա մշակողի հեղինակային իրավունքի կամ տեխնիկական անհնարինության առկայությամբ պայմանավորված։ Նկարագրված իրավիճակներին համանման են այն իրավիճակները, երբ մրցակցային ընթացակարգով լրացուցիչ ծրագրային բարելավումների իրականացումը տեսականորեն հնարավոր է, սակայն սկզբնական ծրագրի մշակողից բացի այլ՝ երրորդ անձից ծառայության ձեռքբերումը կարող է հանգեցնել տեխնիկական խնդիրների, ժամանակային առումով անարդյունավետ լինել, ստեղծել խնդիրներ ծրագրերի հետագա սպասարկման տեսանկյունից, ոչ հստակ դարձնել ծագած տեխնիկական խնդիրների պատասխանատուին և այլն։ Նման խնդիրներից խուսափելու համար, այլ հավասար պայմաններում, առավել նպատակահարմար է արդեն իսկ առկա և գործարկվող ծրագրային ապահովման հավելումները կամ այդ ծրագրի հետ սերտ աշխատող նոր մոդուլները ձեռք բերել սկզբնական ծրագրի մշակողից։ Այս մոտեցումն արտացոլված է նաև պետական գնումների գործընթացի կարգավորումներին վերաբերվող մի շարք միջազգային փաստաթղթերում, որոնք կներկայացվեն ստորև․

· ԱՀԿ Պետական գնումների մասին համաձայնագիր (WTO GPA)[footnoteRef:1] [1:  https://www.wto.org/english/docs_e/legal_e/rev-gpr-94_01_e.pdf#:~:text=,costs%20for%20the%20procuring%20entity] 


ԱՀԿ համաձայնագիրը ուղղակիորեն նախատեսում է «սահմանափակ մրցույթի» (limited tendering) ընթացակարգերի կիրառման հնարավորություն, այսինքն՝ գնում մեկ կամ սահմանափակ թվով մատակարարներից, այդ թվում՝ այն դեպքում, երբ պահանջվում են լրացուցիչ մատակարարումներ սկզբնական մատակարարից՝ առկա համակարգերի հետ համատեղելիության համար։
Համաձայնագրի XIII հոդվածի 1-ին մասի (c) կետի համաձայն՝

Պայմանով, որ պատվիրատուն չի օգտագործում այս դրույթը մատակարարների միջև մրցակցությունից խուսափելու նպատակով կամ որևէ այլ Կողմի մատակարարների նկատմամբ խտրականություն դրսևորող կամ տեղական մատակարարներին պաշտպանող ձևով, այն կարող է կիրառել սահմանափակ մրցույթ և կարող է չկիրառել VII-IX, X (7-11 կետեր), XI, XII, XIV և XV հոդվածները միայն հետևյալ հանգամանքներից որևէ մեկի դեպքում.

{…} (c) սկզբնական մատակարարի կողմից ապրանքների կամ ծառայությունների լրացուցիչ մատակարարումների դեպքում, որոնք ներառված չեն եղել սկզբնական գնման մեջ, երբ լրացուցիչ ապրանքների կամ ծառայությունների համար մատակարարի փոփոխությունը

(i) չի կարող կատարվել տնտեսական կամ տեխնիկական պատճառներով, ինչպիսիք են սկզբնական գնման շրջանակներում ձեռք բերված առկա սարքավորումների, ծրագրային ապահովման, ծառայությունների կամ տեղադրումների հետ փոխարինելիությունը (interchangeability) կամ փոխգործելիությունը (interoperability) և
(ii) կհանգեցնի էական անհարմարությունների կամ էական կրկնակի ծախսերի պատվիրատուի համար։[footnoteRef:2] [2:  Article XIII Limited Tendering 1. Provided that it does not use this provision for the purpose of avoiding competition among suppliers or in a manner that discriminates against suppliers of any other Party or protects domestic suppliers, a procuring entity may use limited tendering and may choose not to apply Articles VII through IX, X (paragraphs 7 through 11), XI, XII, XIV and XV only under any of the following circumstances: {…}
(c) for additional deliveries by the original supplier of goods or services that were not included in the initial procurement where a change of supplier for such additional goods or services:
(i). cannot be made for economic or technical reasons such as requirements of interchangeability or interoperability with existing equipment, software, services or installations procured under the initial procurement; and
(ii). would cause significant inconvenience or substantial duplication of costs for the procuring entity;
] 


· UNCITRAL Հանրային գնումների մոդելային օրենք[footnoteRef:3] [3:  https://uncitral.un.org/sites/uncitral.un.org/files/media-documents/uncitral/en/2011-model-law-on-public-procurement-e.pdf#:~:text=,contractor%20for%20reasons%20of%20standardization ] 


ՄԱԿ-ի Միջազգային առևտրային իրավունքի հանձնաժողովի մոդելային օրենքը (այսուհետ նաև՝ Մոդելային օրենք) նույնպես նախատեսում է մեկ աղբյուրից գնման հնարավորություն այն դեպքերում, երբ դա թելադրված է նախկինում ձեռք բերված ապրանքների կամ ծառայությունների հետ համատեղելիության անհրաժեշտությամբ։
Մոդելային օրենքի 30-րդ հոդվածի 5-րդ կետի (c) ենթակետի համաձայն․
5. Գնորդ-կազմակերպությունը կարող է մեկ աղբյուրից գնումներ կատարել՝ համաձայն սույն օրենքի 52-րդ հոդվածի դրույթների, հետևյալ բացառիկ հանգամանքներում. {…}

(c) Գնորդը, մատակարարից կամ կապալառուից ապրանքներ, սարքավորումներ, տեխնոլոգիաներ կամ ծառայություններ ձեռք բերելուց հետո, որոշում է, որ ստանդարտացման նկատառումներից ելնելով կամ առկա ապրանքների, սարքավորումների, տեխնոլոգիայի կամ ծառայությունների հետ համատեղելիության անհրաժեշտությունից ելնելով՝ այդ մատակարարից կամ կապալառուից պետք է ձեռք բերվեն լրացուցիչ մատակարարումներ՝ հաշվի առնելով սկզբնական գնման արդյունավետությունը գնում կատարողի կարիքները բավարարելու հարցում, առաջարկվող գնման սահմանափակ չափը սկզբնական գնման համեմատ, գնի ողջամտությունը և տվյալ ապրանքների կամ ծառայությունների այլընտրանքների անհամապատասխանությունը։[footnoteRef:4] [4:  A procuring entity may engage in single-source procurement in accordance with the provisions of article 52 of this Law in the following exceptional circumstances:
(c) The procuring entity, having procured goods, equipment, technology or services from a supplier or contractor, determines that additional supplies must be procured from that supplier or contractor for reasons of standardization or because of the need for compatibility with existing goods, equipment, technology or services, taking into account the effectiveness of the original procurement in meeting the needs of the procuring entity, the limited size of the proposed procurement in relation to the original procurement, the reasonableness of the price and the unsuitability of alternatives to the goods or services in question;] 


· ԵՄ 2014/24 դիրեկտիվ[footnoteRef:5] [5:  https://eur-lex.europa.eu/eli/dir/2014/24/oj/eng ] 


Եվրոպական խորհրդարանի և Խորհրդի հանրային գնումների մասին 2014/24/ դիրեկտիվը (այսուհետ նաև՝ ԵՄ դիրեկտիվ) նույնպես նախատեսում է «առանց նախնական հրապարակման բանակցային ընթացակարգի հնարավորություն այն դեպքերում, երբ նոր գնումները անհրաժեշտ են առկա համակարգերի և ենթակառուցվածքների ընդլայնման կամ սպասարկման համար, և մատակարարի փոփոխությունը կհանգեցնի տեխնիկական անհամատեղելիության կամ անհամաչափ դժվարությունների։

ԵՄ դիրեկտիվի 32-րդ հոդվածի 3-րդ կետի (b) ենթակետի համաձայն․

3. Բանակցային ընթացակարգը՝ առանց նախնական հրապարակման, կարող է կիրառվել հանրային մատակարարման պայմանագրերի համար՝ {...}

(b) հիմնական մատակարարի կողմից լրացուցիչ մատակարարումների համար, որոնք նախատեսված են կամ մատակարարումների կամ տեղակայանքների մասնակի փոխարինման, կամ առկա մատակարարումների կամ տեղակայանքների ընդլայնման համար, որտեղ մատակարարի փոփոխությունը կպարտավորեցնի պատվիրատուին ձեռք բերել տարբեր տեխնիկական բնութագրեր ունեցող մատակարարումներ, որոնք կհանգեցնեն անհամատեղելիության կամ շահագործման և պահպանման անհամաչափ տեխնիկական դժվարությունների. նման պայմանագրերի, ինչպես նաև կրկնվող պայմանագրերի ժամկետը, որպես ընդհանուր կանոն, չպետք է գերազանցի երեք տարին։[footnoteRef:6] [6:  3. The negotiated procedure without prior publication may be used for public supply contracts:
(b) for additional deliveries by the original supplier which are intended either as a partial replacement of supplies or installations or as the extension of existing supplies or installations where a change of supplier would oblige the contracting authority to acquire supplies having different technical characteristics which would result in incompatibility or disproportionate technical difficulties in operation and maintenance; the duration of such contracts as well as that of recurrent contracts shall not, as a general rule, exceed three years;
] 


Վերոգրյալով պայմանավորված անհրաժեշտ է Հայաստանի Հանրապետության կառավարության 2017 թվականի մայիսի 4-ի «Գնումների գործընթացի կազմակերպման կարգը հաստատելու և Հայաստանի Հանրապետության կառավարության 2011 թվականի փետրվարի 10-ի N 168-Ն որոշումն ուժը կորցրած ճանաչելու մասին» N 526-Ն որոշման 1-ին կետի 1-ին ենթակետով հաստատված 1-ին հավելվածի 23-րդ կետի 4-րդ ենթակետը լրացնել համապատասխան կարգավորմամբ, որի արդյունքում պատվիրատուները թվային համակարգերի լրամշակման և արդիականացման անհրաժեշտությամբ պայմանավորված կկարողանան կնքել համապատասխան պայմանագրեր թվային համակարգի սկզբնական մշակողի հետ։

2. Նախագծի մշակման գործընթացում ներգրավված ինստիտուտները և անձինք.

Նախագիծը մշակվել է Երևանի քաղաքապետարանի աշխատակազմի կողմից:

3. ՀՀ պետական և տեղական ինքնակառավարման մարմնի բյուջեներում եկամուտների և ծախսերի ավելացման կամ նվազեցման վերաբերյալ.

«Հայաստանի Հանրապետության կառավարության 2017 թվականի մայիսի 4-ի N 526-Ն որոշման մեջ լրացում կատարելու մասին»» Հայաստանի Հանրապետության կառավարության որոշման ընդունմամբ՝ ՀՀ պետական և տեղական ինքնակառավարման մարմնի բյուջեներում եկամուտների և ծախսերի էական ավելացում կամ նվազեցում չի նախատեսվում:

4. Նախագծի ընդունման առնչությամբ ընդունվելիք այլ իրավական ակտերի ընդունման կամ դրանց անհրաժեշտության բացակայության մասին.

Որոշման նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա։

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Հայաստանի Հանրապետության կառավարության որոշման նախագիծը բխում է Կառավարության 2021-2026թթ. Ծրագրի 2․3․ կետից և 6․2․ կետի առաջին ենթակետից:
